Коми Республикаса Веськӧдлан котыр видлалӧ Embraer компанияса самолётъяс отсӧгӧн дінмуса авиапарк паськӧдны позянлун. 

«Сора тӧлысь 10 лунӧ позяс зумыда висьтавны, мый Коми Республикаса Веськӧдлан котыр водзын пуктӧм могсӧ пӧртӧма олӧмӧ, – сёрниыс мунӧ ас авиация ловзьӧдӧм йылысь. Но ыджыд уджын тайӧ сӧмын медводдза воськов, выль самолётъяс оз вермыны могмӧдны сынӧдті новлӧдлӧмын став коланлунсӧ, нӧшта тӧд вылӧ кӧ босьтны оз сӧмын ӧнія, но и аскиа лунся могъяссӧ – дінмуса транспорт системалысь авиа юкӧнсӧ паськӧдны кыдзи республикаын, сідзи и сы сайын», - шуис Коми Республикаса Юралысь Вячеслав Гайзер.

Республикаса Юралысь пасйис, мый тайӧ удж серти кырымалӧма «Комиавиатранс» компания да ЕСС лизинг компания - Embraer S.A. (Бразилия) авиастрӧитан компания бердын торъя структура костын кӧсйӧмъяс йылысь сёрнитчӧм. Сы серти кырымалысьяс видлаласны Embraer компанияса самолётъясӧн пытшкӧсса да дінмукостса пассажир авиалинияясын  вӧдитчыны позянлун. Лоасны кӧ бур кывкӧртӧдъяс, кырымаласны документъяс, мыйяс урчитӧны Embraer компанияӧн вӧчӧм самолётъяс ньӧбан кадколастъяс да условиеяс, висьталіс Вячеслав Гайзер.

Дінмуӧн веськӧдлысь уськӧдіс тӧд вылӧ, мый сора тӧлысь 10 лунсянь «Комиавиатранс» заводитас лэбавны Сыктывкарысь Усинскӧ, Чилимдінӧ, Воркутаӧ, Ухтаӧ да Печораӧ (да бӧр), а сідзжӧ Воркута да Ухта костын. Пассажиръясӧс да багаж новлӧдлӧм вылӧ лоны вермана медыджыд тарифъяссӧ тӧрыт вынсьӧдіс Коми Республикаса тариф служба. 

«Миян республиканым зэв ыджыд, да ичӧт авиация ловзьӧдӧм да сӧвмӧдӧм йылысь Россияса Президент Владимир Путинлӧн шуӧмыс мукӧд сертиыс ёнджыка миянӧ инмӧ. Дерт, позьӧ пукавны да виччысьны, мый тайӧс вӧчасны миян пыдди коммерческӧӥ компанияяс, но ми бура гӧгӧрвоам, мый тадзи нинӧмӧдз огӧ воӧй. Буретш та вӧсна вӧлі шуӧма ловзьӧдны ас авиановлӧдлысьӧс, коді, ми тӧдам, кутас оз сӧмын пӧртны олӧмӧ ассьыс уджсӧ, но и ас кадӧ вермас тӧдчыны дінму рынокса донъяс вылӧ. Та боксянь цивилизованнӧй конкуренция – медбур инструмент», - содтіс Вячеслав Гайзер. 
